
A. PENGENALAN
Setiap insan yang dilahirkan didunia ini, walaupun di dalam keadaan normal atau pun yang cacat, telah dianugerahkan dengan sifat semulajadi iaitu mempunyai perasaan kasih sayang dan memerlukan antara satu sama lain. Perasaan kasih sayang itu tidak terbatas hanya kepada mereka yang mempunyai pancaindera dan sifat-sifat yang cukup serta pemikiran yang sempurna, malahan mereka yang kurang bernasib baik seperti hilang penglihatan, cacat pendengaran, cacat anggota badan dan terencat akal juga tidak terlepas dari mempunyai perasaan kasih sayang dan memerlukan antara satu sama lain. Sejak bayi yang kurang bernasib baik ini lahir ke dunia, mereka juga mendapat belaian kasih sayang daripada ibubapa mereka dan mereka bernasib baik sekiranya ibubapa mereka ini bertanggungjawab membimbing dan memberi kasih sayang yang sepenuhnya sepertimana kanak-kanak normal yang lain. Bimbingan dan didikan dari semua aspek seperti manusia biasa adalah perlu dititikberatkan bagi membolehkan mereka yang kurang bernasib baik ini, terutama kanak-kanak terencat akal, dapat menerima bimbingan yang betul serta tahu membezakan yang baik dengan yang buruk, terutama dalam penghidupan harian mereka seperti kehidupan seksual mereka yang biasa hanya perlu dibimbing dengan cara yang betul. Peranan ibubapa dan guru khas adalah sangat penting untuk membimbing mereka ini dari peringkat awal lagi terutama di dalam pendidikan seksual dalam penghidupan harian mereka.

B. IBUBAPA MEMAINKAN PERANAN PENTING DALAM PENDIDIKAN SEKSUAL KEPADA KANAK~KANAK TERENCAT AKAL

Ibubapa adalah orang yang paling rapat dan sentiasa berdamping dengan anak mereka yang kurang bernasib baik ini. Selain daripada itu ibubapa adalah orang yang lebih mengetahui situasi dan sifat-sifat serta tingkahlaku anak mereka. Sebelum mereka ini dihantar ke sekolah khas ibubapa adalah umpama guru kepada anak mereka ini. Pendidikan alam persekitaran dalam rumah seperti bilangan keluarga dan juga kedudukan mereka serta mengenali panggilan yang perlu disebut oleh kanak-kanak ini, pendedahan dan pendidikan seksual awalan adalah perlu dititikberatkan di mana ianya boleh dikategorikan kepada beberapa bahagian seperti berikut:-

1) Mengenali diri sendiri

2) Kemahiran penjagaan diri sendiri/keperluan diri sendiri

3) Keperluan dalam keluarga/penerimaan keluarga

4) Keperluan dalam masyarakat

Mengenali diri sendiri

Pertumbuhan dan perkembangan pemikiran kanak-kanak terencat akal adalah lambat. Ibubapa perlu berusaha untuk memberi pendedahan kepada pemikiran anak mereka yang terencat akal ini dengan memberi pendidikan awal mengenai diri sendiri iaitu melalui latihan yang sesuai mengikut pencapaian pemikiran mereka.  Secara tidak langsung pendidikan awal yang dilatih oleh ibubapa dirumah membolehkan kanak-kanak ini mengenali dirinya sendiri seperti keadaan jantina, bahagian anggota badan serta tindakan yang boleh dilakukan oleh anggota badan tersebut untuk keperluan dirinya. Cara pemberian latihan kepada kanak-kanak terencat akal adalah berbeza daripada kanak-kanak biasa kerana kanak-kanak ini perlu diberi penekanan pendidikan bergantung kepada tahap pencapaian mindanya. Selain daripada itu kanak-kanak ini perlu diberi bimbingan dari peringkat awal mengenai cara menjaga kehormatan dirinya iaitu dengan melatihkan diri dan membiasakan diri memakai pakaian yang menutup bahagian yang tertentu. Kanak-kanak ini juga perlu diberi bimbingan bagaimana untuk mengenali kaum keluarga di rumah serta status mereka di dalam keluarga. Kanak-kanak ini biasanya tidak mengetahui batas pergaulan di antara lelaki dan perempuan. Oleh itu ibubapa dan keluarga di rumah adalah umpama guru awalan untuk melatih kanak-kanak khas ini.

Setelah usia kanak-kanak ini meningkat dan terdapat perkembangan di dalam pemikiran mereka, kanak-kanak ini perlu diberi pendedahan kepada dunia luar dengan menghantar mereka ke sekolah khas bagi membolehkan mereka ini diberi bimbingan serta pendidikan khas oleh guru yang berpengalaman dalam pendidikan khas ini. Latihan penjagaan diri sendiri serta keperluannya adalah penting bagi membolehkan  kanak-kanak terencat akal tahu menjaga dan mengurus diri sendiri.

Kemahiran penjagaan diri sendiri dan keperluannya

Kemahiran penjagaan diri sendiri serta keperluannya adalah penting kepada mereka kerana ianya merupakan keinginan serta sifat semulajadi yang sedia ada pada setiap manusia tidak terhad kepada orang biasa atau orang yang kurang upaya.

Pendidikan peringkat awal adalah penting di mana guru serta ibubapa perlu bekerjasama dalam memberi pendidikan ini di sekolah dan di rumah seperti:-

1) Latihan membuang air kecil dan besar di tempat yang ditentukan iaitu tandas lelaki atau perempuan mengikut jantina. Begitu juga di rumah. Ini kerana jika tidak diberi latihan, kanak-kanak ini akan membuang air dimerata-rata tempat serta dikhalayak ramai dengan membuka pakaiannya tanpa malu atau segan silu.

2) Tidak membuka pakaian sesuka hati dihadapan khalayak ramai, mempunyai sifat pemalu dan menyalin pakaian di tempat yang tertutup walaupun ketika berada di rumah.

3) Tidak mendedahkan bahagian anggota badan yang sulit kepada orang.

4) Mandi atau mencuci badan di tempat yang tertutup.

5) Duduk secara tertib.

6) Kanak-kanak perempuan terencat akal yang sudah cukup umur dan mengalami kedatangan darah haid perlu dilatih bagaimana untuk memakai alat yang sesuai semasa dalam keadaan itu dan tahu cara-cara penjagaannya supaya tidak terdedah kepada masyarakat.

7) Kanak-kanak ini juga dilatih supaya tidak menyentuh bahagian yang sulit di hadapan khalayak ramai.

8) Sebagai masyarakat timur yang kaya dengan budi bahasa dan sopan santun, kanak-kanak perempuan dan lelaki terencat akal perlu dilatih supaya membatasi pergaulan di antara sesama mereka.

9) Selain daripada itu, kanak-kanak terencat akal ini perlu dilatih dan diberi pemahaman mengenai kepentingan tidak menggunakan perkataan yang tidak baik bila bercakap dengan kawan-kawan lain.

10) Peranan ibubapa dan guru khas adalah sangat penting kerana peningkatan usia kanak-kanak terencat akal lelaki dan perempuan yang mempunyai keinginan semula jadi boleh mendorongkan mereka melakukan perbuatan yang tidak baik. Sebagai guru pendidikan khas adalah menjadi tanggungjawab mereka untuk memberi latihan dan didikan mengenai cara tindakan yang betul yang perlu dilakukan oleh mereka untuk melakukan keinginan itu melalui bantuan alat-alat pengajaran yang sesuai yang boleh difahami oleh mereka ataupun membawa mereka ke majlis tersebut serta menerangkan tujuan perkahwinan itu dilaksanakan. Ibubapa adalah guru yang memainkan peranan di rumah membimbing mereka serta mengawasi pergerakan mereka supaya tidak berlaku perkara yang tidak diingini.

Peralatan alat-alat pengajaran mengenai pelajaran seksual

Peralatan yang sesuai memainkan peranan penting di dalam pendidikan dan pembelajaran ini. Setiap pelajaran mengenai pendidikan seksual yang diajar oleh guru-guru khas perlu dalam bentuk yang mudah difahami oleh kanak-kanak terencat akal ini dari peringkat awal hingga mencapai usia dewasa. Sebagai contoh:-

Pada peringkat awal, kanak-kanak ini diberi latihan mengenai pendidikan seksual iaitu pengenalan anggota badan mereka sendiri seperti mata, tangan, kaki, hidung, kepala dan lain-lain anggota melalui gambar-gambar yang sesuai. Begitu juga untuk membezakan bayi lelaki dan perempuan, kanak-kanak lelaki dan perempuan, remaja lelaki dan perempuan, orang dewasa lelaki dan perempuan seterusnya orang tua lelaki dan perempuan. Peningkatan usia yang ditunjukkan oleh gambar tersebut boleh membantu mereka untuk membezakan serta memahami panggilan yang sesuai untuk setiap orang yang dilihat dalam gambar tersebut.

Seterusnya menunjukkan gambar peranan anggota badan dalam melakukan sesuatu perkara atau aktiviti dan seterusnya mereka digalakkan melakukan aktiviti tersebut mengikut keperluan anggota badan mereka.

Apabila pencapaian usia serta kefahaman mereka telah bertambah, latihan yang selanjutnya mengenai kemahiran menjaga diri sendiri perlu ditambah seperti mempamerkan contoh gambar-gambar mengenai cara untuk memakai pakaian di dalam bilik, cara duduk dengan tertib dan sebagainya yang berkaitan dengan kemahiran menjaga diri sendiri kepada mereka. Seterusnya mereka dilatih untuk melakukan aktiviti-aktiviti tersebut secara sendiri.

Setelah kanak-kanak terencat akal ini meningkat dewasa, latihan yang lebih menitikberat batasan pergaulan lebih diutamakan iaitu dari segi keselamatan diri mereka terutamanya remaja terencat akal perempuan. Pendidikan yang menyentuh mengenai hubungan antara lelaki dan perempuan tidak terhad kepada golongan mereka sahaja malahan masyarakat yang akan dicampuri oleh mereka juga memainkan peranan penting untuk masa depan mereka. Cara pendidikan adalah berbeza semasa di peringkat kanak-kanak. Alat-alat pengajaran mengenai perkara tersebut adalah lebih mendalam dan lebih banyak ditiitikberatkan kepada pendedahan mengenai keinginan semulajadi serta risiko dari perbuatan yang tidak baik sekiranya tidak mengikut cara yang betul. Mereka ini juga digalakkan bergaul dengan masyarakat luar seperti menghadiri majlis yang dianjurkan oleh badan-badan amal atau individu. Ibubapa dan guru juga perlu bekerjasama dalam memainkan peranan mereka memberi penjelasan dan penerangan mengenai keperluan mereka yang berkaitan dengan perkara ini. Selain daripada peralatan pengajaran yang sesuai, ibubapa dan guru adalah pendorong kepada remaja terencat akal supaya dapat hidup di dunia luar serta dapat menyesuaikan diri dengan masyarakat lain.

Penyesuaian diri orang-orang terencat akal di dalam masyarakat

Latihan dan bimbingan yang diberikan oleh guru-guru khas serta sokongan daripada ibubapa adalah bertujuan untuk membolehkan mereka ini dapat menyesuaikan diri dan hidup dengan baik di dalam masyarakat. Ia juga bertujuan agar mereka tidak merasa terasing dan disisih oleh masyarakat lain serta dapat menyesuaikan diri dalam apa jua keadaan. Selain daripada itu, mereka juga dapat membezakan keadaan yang baik dengan yang buruk. Di dalam pendidikan seksual ini, orang-orang terencat akal selalunya menjadi mangsa kepada masyarakat yang tidak memahami dan kurang bersimpati dengan keadaan mereka ini. Penglibatan mereka di dalam sektor perkilangan atau lain-lain pekerjaan adalah merupakan peluang kepada mereka untuk hidup berdikari. Oleh itu, masyarakat seharusnya tidak mengambil kesempatan dari sifat semulajadi manusia untuk memperalatkan mereka ini bagi memuaskan hawa nafsu. Peranan majikan dan pekerja-pekerja lain sangat penting untuk membimbing dan membantu mereka yang kurang bernasib baik ini agar mereka boleh hidup seperti insan-insan lain.

Mereka juga harus diberi peluang mempunyai teman dan kawan-kawan apabila tahap keinginan itu telah mencapai keadaan seperti manusia biasa serta memerlukan antara satu dengan lain. Peranan ibubapa dan keluarga serta masyarakat perlu dalam memberi sokongan dan dorongan supaya mereka ini dapat menikmati hidup berkeluarga seperti manusia biasa. Mereka juga perlu diberi peluang untuk menunjukkan bakat atau kebolehan mereka  serta pencapaian hidup mereka setakat yang boleh dan mampu dilakukan oleh mereka.

Peranan media massa, jabatan-jabatan kerajaan, badan-badan kebajikan dan persatuan-persatuan kebajikan dalam membentras penyalahan perlakuan seksual terhadap orang~ orang terencat akal

Jabatan-jabatan kerajaan, badan-badan kebajikan dan persatuan kebajikan memainkan peranan yang penting untuk membentras penyalahan perlakuan seksual terhadap orang-orang yang kurang upaya seperti juga untuk mereka yang terencat akal. Jabatan polis, jabatan agama dan jabatan kebajikan masyarakat adalah jabatan kerajaan yang memainkan peranan penting dalam membentras gejala ini. Media massa seperti radio, tv dan akhbar adalah alat penyebaran yang boleh memainkan peranan yang penting dalam menyebarkan maklumat kepada segenap masyarakat mengenai hukuman atau tindakan yang diambil oleh kerajaan kepada mereka yang mengambil kesempatan melakukan salahlaku seksual terhadap orang kurang upaya atau kurang bernasib baik. Pendedahan tentang masyarakat yang kurang upaya dari segi penghidupan mereka serta kebolehan mereka mencapai sesuatu kejayaan patut diwartakan di dalam akhbar supaya masyarakat akan mengetahui dan bersimpati serta berbangga dengan kebolehan mereka ini dan tidak mengambil kesempatan dari kelemahan mereka.
Jabatan kebajikan dan jabatan agama boleh memainkan peranan yang penting dalam memberi peluang kepada mereka yang kurang upaya untuk mengikuti kursus-kursus yang berkaitan dengan bimbingan agama bagi membolehkan mereka memperolehi pengetahuan agama sebagaimana orang lain.

Pada hakikatnya orang-orang yang terencat akal ini patut diberi peluang seperti manusia biasa untuk hidup berkeluarga dan mempunyai rumahtangganya sendiri, bekerja dan mempunyai keinginan untuk disayangi dan menyayangi pasangannya sendiri serta dapat melahirkan perasaan tersebut secara betul mengikut lunas-lunas agama dan ketimuran yang kaya dengan adab sopan dan kesusilaan.

